
 
  Ҡораманың башҡорт халҡына элек - электəн хас ҡул эше икəнен белəбеҙ. Тик  
ниңəлер хəҙер был ҡул эше онотолоп барған һымаҡ. Сөнки магазиндарҙа хəҙер 
йəнең телəгəн əйбер күп. Ҡораманы əйбер тип кенə ҡарау кəрəкмəйҙер, ҡорама 
ҡорау - ул ижад эше. Борон-борондан ата-бабаларыбыҙ был эшкə бик етди ҡараған 
һəм күңел биреп башҡарған. Балаларға улар туҡыманы төҫтəренəн  генə айырырға  
өйрəтеп ҡалмағандар, уны дөрөҫ киҫергə, уларҙан кəрəкле биҙəк яһарға, биҙəктəрҙе  
уҡый белергə өйрəткəндəр. 
   Шуға күрə «Методик семинар» исемле  муниципаль һөнəри конкурс эшем шул 
турала барасаҡ.  Мин математика дəресенə  һөйөү уятып ҡына ҡалмайым, ҡорама 
ҡорау ижады аша миҫалдар, мəсьəлəлəр  эшлəүҙə ҡораманы  ҡора белер  һəм иҫтə 
ҡалырлыҡ итеп  өйрəнер өсөн ҡорама ҡорауҙы дəрестə яңылыҡлы технология 
ҡулланыу итеп алдым. 

  

Танышыу бите 
Мəүлитова Зилдə Əхмəҙиə ҡыҙы  

Мəҫкəү урта мəктəбенең башланғыс кластар уҡытыусыһы



«Методик семинар» исемле  муниципаль 
һөнəри конкурс эшем

«Математика  дəресенə һөйөү уятыу менəн бергə 
дəрескə актив эшмəкəрлек булдырыу, яңылыҡ 

керетеү  маҡсатында  ҡорама ҡорау   
технологияһын  ҡулланыу»

Əйтһəң –  онотормон, 
Күрһəтһəң -  иҫтə ҡалдырырмын,
Өйрəтһəң – аңлармын.
                   (Боронғо  ҡытай  халҡының  аҡыл фекеренəн)



Нимə ул инновацион технология?  Математика 
дəресендə  ҡорама ҡорау ижадын ҡулланыуҙың 

сəбəптəре

  Инновацион технология - ул яңылыҡлы, эҙлəнеү - 
тикшеренеү алымдары буйынса уҡытыу.
  Шул күҙлектəн сығып,  1 кластан математика 
дəресендə ҡорама ҡорау ижады аша  ҡушырға 
өйрəтергə, геометрик фигураларҙы танып белергə  
һəм  бəлəкəстəн  ҡорама ҡорарға өйрəнеүҙе - дəрестə 
был технологияны ҡулланыу  сəбəбе итеп алдым.



Икенсе быуын федераль дəүлəт стандартының 
мəктəп алдына ҡуйған 

иң мөһим бурыстарын үтəргə өйрəтеү
  Мəктəпте тамамлағанда уҡыусы «үҙ алдына маҡсат ҡуйырға 
һəм уны тормошҡа ашырыу юлдарын үҙе таба алыу 
дəрəжəһенə күтəрелергə тейеш». Был яңы стандартта 
«эшлекле белем биреү» тип атала һəм стандарттың нигеҙе 
булып тора. 
 Был федераль дəүлəт стандарты  бурысын да теүəл үтəргə 
тырышам.  Сөнки, бала беренсе класта уҡығанда  уҡ ҡорама 
ҡорау ижады аша төҫтəрҙе танырға өйрəнə, ҡорама эше  
геометрик фигураларҙан торғанын белə, шул фигураларҙан 
төрлө ижади эш эшлəп булғанын аңлай, уларҙы матур итеп 
йəбештерергə генə өйрəнеп ҡалмай, уларҙың аңлатмаһын – 
биҙəк серҙəрен  өйрəнə.  Яйлап баланың уларҙы тоташтырып 
тегеүгə һəлəте асыла, ҡорама ҡорауҙы тормошта ҡулланырға 
өйрəнə.



Яңы быуын федераль дəүлəт стандартының талаптарын,  
маҡсатын тормошҡа ашырыу

      Башланғыс кластарҙа төп маҡсат һəм бурыс булып балаларға белем 
алырға ҡыҙыҡһындырыу һəм телəк уятыу, алған белемдəрен практикала 
ҡуллана белергə өйрəтеү  тора.
•  Системалы эшсəнлекте күрһəтеүсе    үҙəк –  ул һөҙөмтə. 
        - шəхси һөҙөмтəлəр  (баланың шəхси  сифаттары, белем алыуға əҙерлеге һəм 
белем дəрəжəһен, танып белеүен  үҫтереүгə  һəлəтле  булыуы)
        Мəҫəлəн, бер һанын өйрəнгəндə, өйҙə кемдəр берəү генə була тигəн 
һорау ҡуйҙым. Əсəй, атай берəү генə була,  тигəн яуап ишеттем. Тағы өйҙə 
нимə берəү генə була һəм ул  да булһа өй уртаһында ултыра тигəн 
һорауыма, мейес тип яуап бирҙелəр. Шунан сығып, «Бүрəнəле өй»  тигəн 
ҡорама биҙəген өйрəттем. Ҡорама эшендə  урталағы  ҡыҙыл квадрат усаҡ, 
уны уратып алған квадрат бүрəнəлəр. Уртала күк квадрат булһа - һыу 
тигəнде аңлата. Ысынлап та, мейестең берəү генə булыуына һəм  уның 
файҙалы, ҡойоҡтоң берəү генə булыуына һəм бик кəрəкле икəнлегенə 
төшөндөлəр. 



     «Бүрəнəле өй» ҡорама биҙəге
 Был биҙəкте тəүҙə ҡағыҙҙан, һуңынан туҡыманан  шаблон буйынса 
йəбештереп эшлəргə өйрəндек. (Əлегə мин тегергə өйрəтмəйем, ике 
яҡлы скотч менəн туҡыманы йəбештереп эшлəү күпкə еңелерəк.)  Уртала 
бер квадрат, эргəһендə бүрəнəлəр, тип иҫтə ҡалдырҙылар. 
Балаларҙың белем алыуға əҙер булыуҙарын  күргəс,  һəлəттəрен 
артабан  үҫтерергə тотондом. Рəт һандарын  да ҡорама ҡорау аша бик тиҙ 
өйрəндек:   мин беренсе  бүрəнəне һалам,  мин икенсе бүрəнəне һалам, ə 
мин өсөнсөһөн..., тей торғас, ун рəтте һалып та ҡуйҙыҡ. «Бүрəнəле өй» 
əҙер булды.  Был биҙəкте эшлəү башҡаларына ҡарағанда еңелерəк 
тойолдо.



- предмет - ара һөҙөмтəлəр (баланың белем  алыуға 
һəлəтен һəм алған белемдəрен практикала ҡуллана белеү 
оҫталығын булдырыусы универсаль уҡыу ғəмəлдəре);
Тəүге биҙəкте өйрəнгəндəн һуң, рəсем дəресендə 
был эште дауам иттек. Хатта уларҙың матур, төрлө 
биҙəкле туҡыманан тегелгəн түшəкте күргəс, 
үҙҙəренең дə  ҡорама тегеү телəге тыуҙы. Бындай 
ҡорама эштəре өйҙəрендə лə барлығын һөйлəнелəр. 
Өлəсəйҙең генə эше түгел икəн, балаларҙың да күңел 
һалып башҡараһы эш булыуына дəрт өҫтəнем һəм 
ҡорама ҡорауҙа оҫталыҡ тыуҙырырға ынтылдым.



- предмет һөҙөмтəлəре  (уҡыу предметын өйрəнеү барышында  яңы 
белемдəр алыуҙа, уларҙы ҡулланыуҙа уҡыусылар тарафынан 

үҙлəштерелгəн тəжрибə)

Артабан тəжрибəмде һандар өйрəнгəндə, телдəн 
иҫəплəгəндə  тағы  ҡорама ҡорау эштəре аша дауам 
иттем. Ике һанын өйрəнгəндə яңы ҡорама ҡорау биҙəген 
өйрəттем.  «Алмаз» биҙəге -  йəғни квадрат эсендə 
квадрат тип атала. Ул боронғо урыҫ биҙəге.  Квадратты 
ҡыялап бөклəп ҡырҡҡас, балалар ике өсмөйөш 
барлыҡҡа килеүен белделəр. «Алмазды», йəғни 
квадратты  уртаға ҡалдырып, дүрт яғына икешəрлəп 
өсмөйөш теҙеп йəбештерҙелəр. Квадраттарҙы ҙурая 
килеү размерында үҙем алдан ҡырҡып əҙерлəп ҡуйҙым.  
Шулай итеп, ике һанын да өйрəнергə ҡорама биҙəгенең  
ярҙамы тейҙе. 
   



«Алмаз» биҙəге



  Уҡыусылар тарафынан үҙлəштерелгəн тəжрибəне артабан 
да  һандарҙы өйрəнгəндə иркенлəп ҡулландым. Дүрт һанын 
өйрəнгəндə «Шахмат» биҙəге ярҙамға килде. Квадратты 
дүрткə бүлеп, төҫтəрен бер-береһе  менəн алмаштырып, бик 
матур биҙəк йəбештереп эшлəнек. Группаға бүленеп, был 
биҙəкте бик яратып башҡарыусылар булды.
    Һигеҙ һанын өйрəнгəндə һигеҙ ҡанатлы «Йондоҙ» биҙəген 
эшлəнек.  Был эш ауырыраҡ булды, əҙер  шаблондар булғас, 
ҡурҡмайынса эшлəй алдылар.
 



«Йондоҙ» биҙəге



Уҡытыусы алдында уҡыусы шəхесен үҫтереүҙə 
һөҙөмтəлəргə ирешеү өсөн төп педагогик мəсьəлə 
булып балаларҙа универсаль уҡыу ғəмəлдəрен 
(УУҒ) формалаштырыу тора.   Универсаль уҡыу 
ғəмəлдəрен өйрəнеү уҡыусыларға яңы белемдəрҙе 
уңышлы үҙлəштерергə, танып белеүҙең төрлө 
өлкəһендə ориентир һайларға, белем алыуға телəк 
тыуҙырырға мөмкинлек бирə. 
 Уҡыусылар һан танырға, ҡушырға, алырға ғына 
өйрəнеп ҡалманылар, шул уҡ ваҡытта, матурлыҡты 
күрергə, ҡорама эшенең серенə өйрəнергə бер аҙым 
яһанылар.



Белем алыуҙың универсаль ғəмəлдəре
 дүрт төрлө

• Коммуникатив универсаль уҡыу  ғəмəлдəре :  тыңлай, 
ишетə, үҙ фекереңде диалог  һəм монолог рəүешендə 
башҡаларға еткереү, башҡаларҙы кəмһетмəйенсə үҙ 
фекереңде яҡлай белеү.

• Танып белеү универсаль уҡыу  ғəмəлдəре: ысул айырып ала 
белеү, төрлө белем  сығанаҡтарынан файҙаланыу, йөкмəткеһен   
моделлəштереү. 

• Регулятив универсаль уҡыу ғəмəлдəре: уҡыу мəсьəлəһен  
ҡуйыу, сисеү юлдарын билдəлəү, уны сисеү, үҙ эшенə контроль 
яһай һəм баһа бирə белеү.

• Əхлаҡи яҡтан  универсаль  уҡыу ғəмəлдəре: кешелеклелек 
ҡиммəттəренə  яҡшы мөнəсəбəт формалаштырыуға  
йүнəлтелгəн  ғəмəлдəр.

    Миңə ҡорама ҡорау эшен дəрестə дөрөҫ  ҡулланырға  белем 
алыуҙың регулятив универсаль уҡыу ғəмəлдəре төрө ярҙам итте. 



Шəхси һөҙөмтəлəр булдырыу  уҡыу ғəмəлдəре:

1) Тыуған илгə, халҡыңа, ил тарихына ҡарата гражданлыҡ 
нигеҙҙəре, үҙ миллəтен яратыу, башҡорт булыуы менəн ғорурланыу 
хистəре формалаштырыу;
2) Тəбиғəт, халыҡ, мəҙəниəт, дин төрлөлөгөн берлəштергəн социаль 
ҡараш формалаштырыу;
   Дəрестə тема аңлатҡанда ҡорама ҡорау эшен  ҡулланып, 
мин балала Тыуған илгə һөйөү менəн бергə халҡыбыҙҙың 
боронғо ҡул эшен өйрəтеп, үҙ миллəтенə яратыу уятырға 
телəйем. Һəр бала башҡорт булыуы менəн ғорурланып 
йəшəргə тейеш, бының өсөн үҙ теленең байлығы менəн бергə  
ҡул эштəренең төрлө һəм бай булыуын аңлап, күреп, үҙ ҡулы 
менəн эшлəп ҡарарға тейеш. Рухи мəҙəниəтте өйрəнмəйенсə, 
матди мəҙəниəтте булдырып булмай. Шуны мин  һəр дəрестə 
баланың мейеһенə һеңдерергə тырышам.
 



Универсаль уҡыу ғəмəлдəре:
1) дəрестə һəм төрлө ситуацияларҙа диалогта ҡатнаша белеү
2) үҙ фекерҙəрен телдəн, йəки яҙма рəүештə еткерə белеү
3) башҡа халыҡтарҙың  мəҙəниəтенə, тарихына хөрмəтле ҡараш, башҡалар фекеренə       
ҡарата түҙемлелек формалаштырыу
4) уҡыусыла уҡыуға ҡыҙыҡһыныу уятыу, уҡыуҙың мəғəнəһен аңлауҙы формалаштырыу
5) əхлаҡи нормаларға нигеҙлəнеп, уҡыусының үҙ эшлəгəн эштəре өсөн шəхси яуаплылығын 
үҫтереү
6) эстетик тəрбиə  биреү
7) башҡалар тойғоһон аңлау, ҡайғырта белеү, шəфҡəтлелек, мəрхəмəтлелек, əхлаҡи 
тойғолар үҫтереү
8) балаларҙың дуҫтары, ололар менəн хеҙмəттəшлек итеү күнекмəлəрен формалаштырыу, 
конфликтлы ситуациялпрҙы булдырмау һəм уларҙан сығыу юлдарын таба белеүҙəрен 
үҫтереү
9) һау һəм сəлəмəт йəшəү рəүеше формалаштырыу, төрлө тормош ситуацияларына һəм əҙəби 
əҫəрҙəрҙəге геройҙарҙың ғəмəлдəренə кешелек нормаларынан сығып баһа биреү
10) ижади хеҙмəткə, эштең һөҙөмтəһенə мотивация булдырыу, матди һəм рухи  байлыҡҡа 
һаҡ ҡараш формалаштырыу



    Универсаль уҡыу ғəмəлдəре талабынан  сығып дəрес планын төҙөйөм. Дəрес 
башында, əлбиттə, дəрес темаһын аңлатыу  өсөн уҡыу проблемаһын табыуҙы 
маҡсат итеп   ҡуям, яуапты  диалог аша  алам. Һəр бала  һорауҙарға яуап бирергə 
тырыша. Үҙ фекерҙəрен əйтеп, дəресте йəнлəндереп ебəрəлəр. Мин был ҡорама 
ҡорау эшен тема аңлатҡанда, йə үткəн теманы ҡабатлағанда ҡулланып, уҡыусыла 
дəрескə ҡыҙыҡһыныу уята алғаныма бик шатмын. 
    Эстетик тəрбиə лə шунан башлана, тип уйлайым. Бəлəкəстəн матурлыҡты 
күреп, үҙҙəре шул матурлыҡты тыуҙырыуҙа ҡатнашып үҫһəлəр, аҙаҡ та 
матурлыҡҡа сумып йəшəүҙəренə ышанам.
 Ҡорама ҡорау эше һау һəм сəлəмəт йəшəү рəүешенə лə тəьҫир итə.  Өйөңдə 
ҡорама юрған, түшəктəр, ултырғыс япмалары булһа, йортҡа ғына түгел, күңелгə 
лə бөтмəҫлек йəм, ҡот өҫтəй. Һəм, ысынлап та, ҡорама əйберҙəрҙең  ыңғай 
биологик энергетикаға эйə булыуы фəнни яҡтан иҫбатланған.  Етмəһə, традицион 
булмаған медицинала «төҫтəр терапияһы» тигəн өлкəгə етди ҡарайҙар.  Медицина 
үҙəгендə хəҙер бындай терапияны төрлө сирҙəрҙəн дауалауҙа, шулай уҡ ябығырға 
телəүселəргə ҡарата ҡулланалар икəн. 

 



Регулятив универсаль уҡыу ғəмəлдəре

  Дəрестə ҡорама ҡорау ижадын өйрəткəндə регулятив универсаль 
уҡыу ғəмəлдəре ҡулланыу ярҙам итə:
1)  эшкə өйрəтер өсөн  алдан эш урынын əҙерлəү;
2)   уҡытыусы ярҙамы менəн уҡыу проблемаһын табыу һəм 
формалаштырыу;
3) уҡытыусы ярҙамы менəн эште планлаштырырға өйрəнеү;
4)  уҡытыусы ярҙамында эштең дөрөҫлөгөн тикшереү;
5)  эш барышында кəрəкле эш ҡоралдары менəн эш итə белеү              
(линейка, ҡəлəм,  юйма, ҡайсы)  һəм өҫтəлмə саралар                                    
(информацион һəм коммуникацион технологиялар, белешмə 
əҙəбиəт һ.б.) ҡуллана белеү;
6) эш сифатына баһа бирə белеү;
7) уңышһыҙлыҡтарҙың сəбəбен аңлай һəм ситуациянан сығыу 
юлдарын таба белеү.



Уҡыу мəсьəлəһен аҙымлап сисеү этабы

      Уҡыу проблемаһын тыуҙырғандан һуң, уҡыу мəсьəлəһен сисеү тора                       
(25 минут).  
    Беренсе класта уҡыусылар ҡушыу, алыуға миҫалдар өйрəнгəс,  таҡтала  яҙып  
эшлəйҙəр. Шул ваҡытта ҡорама ҡорау эше бик урынлы була. Кем миҫалдың яуабын 
белə, шул, уҡытыусы күрһəткəнсə,  ҡорама өлөштəрен  йəбештереп ҡуя. Кем 
яуабын белмəй, уға ҡорама өлөштəрен  йəбештереү бəхете теймəй. Икенсе ваҡыт ул 
миҫалдарҙың яуабын уйлап  яҙырға тырыша. Бындай эш балалар өсөн бик 
мауыҡтырғыс эш, сөнки миҫал эшлəгəн арала улар  күмəклəп ҡорама ла ҡорап 
өлгөрə. Ҡорама биҙəгенең исемен дə атайҙар. Был биҙəкте ҡорау нимəгə өйрəтə – 
һөйлəп бирəлəр. 
   Икенсе эш итеп, был ҡораған ҡорама гиндəй геометрик фигураларҙан тороуҙарын 
əйтəлəр, хатта дəфтəрҙəренə был фигураларҙы   линейка, ҡəлəм ярҙамында һыҙып 
ҡуялар.
  Ҡорама биҙəктəрен байрам темаһына ҡағылышлы алырға була. Мəҫəлəн, 23 
февраль көнө корабль һүрəтен шаблон буйынса ҡатырғаға йəбештереп ҡораһалар, 8 
март көнөнə сəскə биҙəге ҡорап күңел асырға була. Ҡорама биҙəктəре бик күп һəм 
төрлө-төрлө. Тик ялҡауланмай тəүҙə үҙеңə өйрəнеп, аҙаҡ балалар менəн бергə  
ҡорарға ғына ҡала.



Рефлексия, баһалау этабы

  Рефлексия йə баһалау этабына 5 минут бирелə.
Йомғаҡлау рефлексияһы:
Дəрестə ниндəй уҡыу мəсьəлəһе өҫтөндə эшлəнек? 
Нимəлəр башҡарҙыҡ?  Дəрес беҙгə нимə бирҙе, нимəгə 
өйрəтте?
Дəрескə баһа ҡуйыу:
Дəрес һеҙгə оҡшанымы? Кемгə оҡшаны, ни өсөн?  Кемгə 
оҡшаманы, ни өсөн?  Ҡайһы эштəр оҡшаны? Ҡайһылары 
оҡшаманы ? 
Өйгə эште өс дəрəжəлə биреү:
 мəсьəлəне уҡып, яуабын табыу;  бирелгəн мəсьəлəгə 
телдəн  кире мəсьəлə төҙөү; геометрик фигураларҙан берəй 
һүрəт эшлəп килтереү.





Ə һин ҡорама ҡора белəһеңме?


